
মরি, অমরের বল মুণ্ডের প্রভাবে!

হেন কালে দেখা দিল বিঘোর বদনা

বিভাবরী, রশ্মি জাল পলাইল ত্বরা;

(অমর সৈন্যেরে যেন দৃষ্টান্ত দেখায়ে)।

পলাইল দেব সৈন্য ছাড়ি কালিকায়;

হিমাচল আগে গিয়া মুছিতে লাগিল

সঘন নিশ্বাসে সবে ললাটের ঘাম।

হেথা একাকিনী মাত্র রহিলা রুদ্রাণী,

স্তব্ধ প্রায় হয়ে মুণ্ড প্রচণ্ড প্রভাবে;

ভগ্ন শাখা তরু যেন প্রান্তর মাঝারে।

কহিতে লাগিলা মনে;—"কি আশ্চর্য্য হেন,

অদ্ভূত শকতি ধরে অসুরের বাহু?—

অস্থির করিল মোর উগ্রচণ্ডা শক্তি?

দেবগণ কে কোথায় পলাইল ত্রাসে।

রজনী আগত এবে; অসুরের বল

শত গুণে বাড়ে রাতে; নিশার সমরে

মুণ্ডের নিধন আশা দুরাশা কেবল।

সাহসে করিয়া ভর রাত্রিকালে যদি

না ছাড়ি সমরক্ষেত্র মোরা, দিবাগমে

অবশ্য মরিবে দৈত্য নাহিক সংশয়,

অবিশ্রান্ত রণশ্রান্তে কাতর হইয়া।

কিন্তু যদি ছাড়ি ক্ষেত্র, নিশার বিরামে,

